
                RELACION 

                      PËR 

   PROJEKTVENDIMIN 
                                                                      PËR 

MIRATIMIN E DISA AFATEVE PROCEDURALE QË LIDHEN ME ZGJEDHJET E 
PJESSHME PËR KRYETAR NË BASHKINË HIMARË, QË DO TË ZHVILLOHEN 

MË DATË 4 GUSHT 2024 

 

I. VLERËSIMI I LIGJSHMËRISË DHE HARMONIZIMI ME LEGJISLACIONIN NË 
FUQI  

 

Presidenti i Republikës me Dekretin nr. 244, datë 5.7.2024, “Për caktimin e datës së zgjedhjeve 
për Kryetar të Bashkisë Himarë”, ka vënë në lëvizje Komisionin Qendror të Zgjedhjeve për 
organizimin dhe administrimin e zgjedhjeve të pjesshme për Kryetar në Bashkinë Himarë. 

Në vijim te dekretimit të zgjedhjeve, dhe në zbatim të nenit 20, pika 1, shkronja “a”, të ligjit nr. 
10019, datë 29.12.2008, “Kodi Zgjedhor i Republikës së Shqipërisë”, i ndryshuar, i cili ka 
parashikuar kompetencën e Komisionit Rregullator për të shqyrtuar dhe miratuar projektaktet 
me karakter normativ, të përgatitura nga administrata e KQZ-së ose nga anëtarët e tij, për 
rregullat e detajuara për organizimin dhe administrimin e zgjedhjeve dhe referendumeve, detyrat 
e administratës zgjedhore dhe procedurat që zbatohen në zgjedhje, Komisioneri vlerëson se ky 
projektvendim është ne kompetencën e Komisionit Rregullator. 

 

II. PËRMBLEDHJE SHPJEGUESE E PËRMBAJTJES SË PROJEKTVENDIMIT  

Në zbatim të detyrimeve të ligjit nr. 10019, datë 29.12.2008 “Kodi Zgjedhor i Republikës së 
Shqipërisë”, të ndryshuar, në këtë projektvendim parashikohen të gjitha afatet proceduriale të 
cilat janë të reduktuara në kohë dhe respektojnë kronologjinë e veprimeve të cilat parashikohen 
nga Kodi Zgjedhor, siç janë: kohëzgjatja e fushatës zgjedhore, detyrimi për raportim i të gjithë 
institucioneve për veprimtaritë me karakter publik që planifikojnë të zhvillojnë, monitorimi i 
OSHMA-ve nga Autoriteti i Mediave Audiovizive, regjistrimi i subjekteve zgjedhore, përcaktimi 
i afatit për subjektet zgjedhore për paraqitjen e propozimeve për anëtarë të KQV dhe GNV, afati 
për akreditimin e vëzhguesve të subjekteve zgjedhore si dhe organizatave joqeveritare shqiptare 
dhe të huaja, si dhe publikimi i rezultateve të sondazheve zgjedhore.  

Fushata zgjedhore për zgjedhjet e pjesshme për Kryetarin e Bashkisë Himarë është parashikuar 
të fillojë më datë 26 korrik 2024, duke u garantuar kohë të mjaftueshme subjekteve zgjedhore 
për të shpalosur programet e tyre. Referuar nenit 77 të Kodit Zgjedhor, fushata zgjedhore fillon 
30 ditë para datës së zgjedhjeve dhe përfundon 24 orë para datës së zgjedhjeve. Duke qenë se 
afati 30 ditor nga dekretimi i zgjedhjeve është shumë i ngushtë, kohëzgjatja e fushatës zgjedhore 
prej 9 ditësh kushtëzohet nga afati i krijimit të KZAZ-ve, regjistrimit të subjekteve zgjedhore, 
komiteteve nismëtare, koalicioneve dhe kandidatëve. 

Në referim të parashikimeve të nenit 59, pika 1 të Kodit Zgjedhor, në rastin e zgjedhjeve të 
pjesshme ose të parakohshme, Zyra e Gjendjes Civile në bashkëpunim me Drejtorinë e 
Përgjithshme të Gjendjes Civile, harton listën e zgjedhësve jo më vonë se 5 ditë nga nxjerrja e 
dekretit për caktimin e datës së zgjedhjeve. Referuar datës së nxjerrjes së Dekretit, afati për të 
hartuar listën e zgjedhësve është parashikuar jo më vonë se data 10 korrik 2024. 

Neni 92 i Kodit Zgjedhor dhe vendimi nr. 9, datë 24.12.2020 i Komisionit Rregullator “Për 
rregullat për raportimin e veprimtarive me karakter publik të institucioneve publike, agjencive 
dhe/ose ndërmarrjeve shtetërore, kategoritë e veprimtarive të ndaluara, si dhe monitorimin e 
veprimtarisë, sjelljes dhe përdorimit të burimeve njerëzore, financiare dhe logjistike të 
administratës shtetërore para zgjedhjeve”, parashikojnë detyrimin e institucioneve publike, 
qendrore dhe vendore, si dhe agjencive dhe/ose ndërmarrjeve shtetërore, për të raportuar të gjitha 
veprimtaritë me karakter publik që planifikojnë të zhvillojnë në periudhën katër muaj para datës 
së zgjedhjeve deri ditën e zgjedhjeve. Afatet proceduriale të reduktuara në kohë kushtëzojnë 
datën 15 korrik 2024 si fillimin e detyrimit të Bashkisë Himarë, institucioneve të saj të varësisë 
si dhe institucioneve publike qendrore, organeve të tyre të varësisë dhe degëve të tyre vendore, 
si dhe agjencive dhe/ose ndërmarrjeve shtetërore, për të raportuar në KQZ, të gjitha veprimtaritë 
me karakter publik që planifikojnë të zhvillojnë nga periudha 15 korrik 2024 deri ditën e 
zgjedhjeve. Për shkak të afateve proceduriale të reduktuara në kohë, raportimi duhet të kryhet jo 
më vonë se tre ditë përpara afatit të planifikuar për zhvillimin e veprimtarisë.  

Në të njëjtën datë fillon edhe monitorimi nga Autoriteti i Mediave Audiovizive i OSHMA-ve për 
veprimtaritë me karakter publik të institucioneve publike.  

Neni 62, pika 5 i Kodit Zgjedhor parashikon se kryetari i njësisë së qeverisjes vendore cakton 
dhe shpall vendndodhjen e qendrës së votimit jo më vonë se 30 ditë nga dekretimi i datës së 
zgjedhjeve. Për shkak të afateve ligjore shumë të ngushta, Kryetari i Bashkisë në detyrë 
kushtëzohet të paraqesë në Komisionin Qendror të Zgjedhjeve, listën e plotë të objekteve të 
qendrave të votimit që përmbushin kushtet e parashikuara në ligj, jo më vonë se data 12 korrik 
2024. Në të njëjtën datë, Prefekti i Qarkut Vlorë kushtëzohet të paraqesë në Komisionin Qendror 
të Zgjedhjeve, listën e plotë të objekteve brenda territorit të Qarkut që përmbushin kushtet e 
parashikuara në ligj për Vendin e Numërimit të Votave. 

Referuar nenit 79, pika 1 të Kodit Zgjedhor, jo më vonë se 35 ditë para datës së zgjedhjeve, 
kryetari i bashkisë, në mënyrë të drejtë dhe të paanshme, përcakton vendet publike në territorin 
e bashkisë përkatëse për afishimin prej partive politike dhe subjekteve zgjedhore të materialeve 
propagandistike. Duke qenë se afati 30 ditor nga dekretimi i zgjedhjeve është shumë i ngushtë, 
Kryetarit të Bashkisë në detyrë i lind detyrimi të përcaktojë vendet publike, në territorin e 
Bashkisë Himarë, për afishimin nga subjektet zgjedhore të materialeve propagandistike, jo më 
vonë se data 17 korrik 2024. 

Për shkak të afateve procedurale të reduktuara në kohë, si vijon përcaktohen afatet për paraqitjen 
e propozimeve për anëtarë në KZAZ, KQV dhe GNV, si dhe afatet për paraqitjen e kërkesave 
për regjistrim për subjektet zgjedhore:  

- Neni 29, pika 6 I Kodit Zgjedhor parashikon se në rast të zgjedhjeve të pjesshme KZAZ 
ngrihet jo më vonë se 10 ditë nga data e nxjerrjes së dekretit të Presidentit për caktimin e 
datës së zgjedhjeve. Duke qenë se Kodi ka përcaktuar afat për KSHZ për ngritjen e 
KZAZ, por nuk ka përcaktuar një afat për subjektet zgjedhore për të dorëzuar 
kandidaturat për anëtarë/sekretar, Komisioni Rregullator duhet të caktojë një afat.  Data 
e parashikuar nga administrata/KShZ për miratimin dhe konstituimin e KZAZ është 
ndërmjet datave 12 -13 korrik. Në projektvendim parashikohet se, për partitë politike të 
cilat kanë të drejtë të paraqesin anëtarë/sekretar në KZAZ, duhet të sjellin propozimet në 
Komisionin Qendror të Zgjedhjeve, jo më vonë se data 11 korrik 2024.  

- Neni 36, pika 2, i Kodit Zgjedhor, parashikon se në rastin e zgjedhjeve të pjesshme, 
KZAZ-ja emëron anëtarët e KQV-së jo më vonë se 5 ditë nga paraqitja e propozimeve. 
Duke qenë se ligji nuk ka një afat për paraqitjen e propozimeve/kandidaturave për anëtarë 
në KQV, është përcaktuar se ato duhet të paraqiten nga partitë politike të cilat kanë të 
drejtë të paraqesin anëtarë në KZAZ, jo më vonë së data 15 korrik 2024. KZAZ-ja i 
miraton jo më vonë se data 20 Korrik. 

- Neni 95, pika 1. I Kodit Zgjedhor parashikon se GNV caktohen 10 ditë para ditës së 
votimit, ndërsa propozimet për emërimin e anëtarëve dorëzohen në KZAZ të paktën 12 
ditë para datës së zgjedhjeve. Projektvendimi, në zbatim të kësaj dispozite ka përcaktuar 
së partitë politike të cilat kanë të drejtë të paraqesin anëtarë në GNV duhet t’i depozitojnë 
kandidaturat në KZAZ, jo më vonë së data 23 korrik 2024, ndërsa KZAZ I miraton jo më 
vonë se data 25 Korrik. 

- Nenet 64 e në vijim të Kodit Zgjedhor të cilët përcaktojnë rregullat dhe afatet për 
regjistrimin e partive politike dhe komiteteve nismëtare si subjekte zgjedhore, të 
koalicioneve dhe kandidatëve, nuk kanë përcaktuar afate për zgjedhjet e pjesshme. Në 
këtë projektvendim, janë përcaktuar afatet si vijon: 
1. Kërkesa për regjistrim si subjekte zgjedhore, për zgjedhjet e pjesshme për Kryetar në 

Bashkinë Himarë duhet të paraqitet në KQZ nga partitë politike, jo më vonë se data 
15 korrik 2024. KQZ-ja kthen për plotësim dokumentacionin brenda 24 (njëzet e 
katër) orëve nga dorëzimi. Partitë politike paraqesin dokumentacionin e korrigjuar 
brenda 24 (njëzet e katër) orëve nga kthimi për plotësim. Komisioneri Shtetëror i 
Zgjedhjeve miraton kërkesat për regjistrim brenda 24 (njëzet e katër) orëve nga 
ridërgimi i dokumentacionit. 

2. Në të njëjtën datë, 15 Korrik, paraqesin në KZAZ kërkesën për regjistrim për 
zgjedhjet e pjesshme për Kryetar në Bashkinë Himarë, edhe Komitetet Nismëtare. 

3. Koalicionet zgjedhore duhet të paraqesin në KQZ, kërkesën për regjistrimin si 
koalicion për zgjedhjet e pjesshme për kryetar në Bashkinë Himarë jo më vonë se 
data 19 korrik 2024. 

4. Dokumentet e kandidimit paraqiten në KZAZ, jo më vonë se data 22 korrik 2024. 
KZAZ-ja bën verifikimin e tyre, jo më vonë se 24 (njëzet e katër) orë nga paraqitja, 
dhe në rast se vëren parregullsi, i kthen për plotësim. Dokumentet e plotësuara duhet 
të riparaqiten jo më vonë se 24 (njëzet e katër) orë. KZAZ-ja merr vendim jo më vonë 
se 24 (njëzet e katër) orë nga riparaqitja e tyre. 

Në referim të nenit 6, pika 5 të Kodit Zgjedhor, është parashikuar që kërkesa për akreditimin e 
vëzhguesve shqiptarë dhe për vëzhguesit e huaj paraqitet në Komisionin Qendror të Zgjedhjeve 
jo më vonë se data 1 gusht 2024.  

Neni 78, pika 4 të Kodit Zgjedhor, parashikon ndalimin e publikimit të sondazheve zgjedhore 
gjatë 5 ditëve të fundit para datës së zgjedhjeve përfshirë edhe datën e zgjedhjeve deri në orën e 
mbylljes së votimit. Në projektvendim, rezultatet e sondazheve zgjedhore kushtëzohen të mos 

publikohen gjatë 3 (tre) ditëve të fundit para datës së zgjedhjeve, përfshirë edhe datën e 
zgjedhjeve deri në orën e mbylljes së votimit.  

Përmbajtja e këtij projektvendimi, sikundër është miratuar nga Komisioni Rregullator edhe për 
zgjedhjet e pjesshme të 6 Marsit 2022 e të 24 Shtatorit 2024, synon të përcaktojë afatet për palët 
e ngarkuara me detyra nga Kodi Zgjedhor. 

Për sa më sipër në këtë relacion, Komisioneri Shtetëror i Zgjedhjeve nëpërmjet administratës së 
KQZ, i propozon Komisionit Rregullator për shqyrtim dhe miratim projektvendimin “Për 
miratimin e disa afateve procedurale që lidhen me zgjedhjet e pjesshme për Kryetar në Bashkinë 
Himarë, që do të zhvillohen më datë 4 gusht 2024”. 

                                                                                                                          

 

  SEKRETAR I PËRGJITHSHËM 

(Në mungesë dhe me urdhër) 

Majlinda ÇELMETA 



                                       REPUBLIKA E SHQIPËRISË  
                           KOMISIONI QENDROR I ZGJEDHJEVE 
                                      KOMISIONI RREGULLATOR 

 
   

  

 

1 Data: ..2024  Nr: 00 
Ora: 00:00 

Për miratimin e disa afateve procedurale që lidhen me 
zgjedhjet e pjesshme për Kryetar në Bashkinë Himarë, që 
do të zhvillohen më datë ... Gusht 2024” 

 

 

 

   PROJEKTVENDIM 
PËR 

MIRATIMIN E DISA AFATEVE PROCEDURIALE QË LIDHEN ME ZGJEDHJET E 
PJESSHME PËR KRYETAR NË BASHKINË HIMARË, QË DO TË ZHVILLOHEN 

MË DATË 4 GUSHT 2024 

Në mbështetje të Dekretit të Presidentit nr. 244, datë 5.7.2024, “Për caktimin e datës së 
zgjedhjeve për Kryetar të Bashkisë Himarë”, nenit 20, pika 1, shkronja “a”, nenit 6, nenit 29, 
pika 6, nenit 36, pika 2, nenit 59, nenit 64, nenit 65, nenit 67, pika 1, nenit 70, nenit 78, pika 4, 
nenit 79 dhe nenit 94, pika 1 të ligjit nr. 10019, datë 29.12.2008 “Kodi Zgjedhor i Republikës 
së Shqipërisë”, të ndryshuar, me propozimin e Komisionerit  Shtetëror të Zgjedhjeve, 
Komisioni Rregullator 

V E N D O S I: 

1. Zyra e Gjendjes Civile në bashkëpunim me Drejtorinë e Përgjithshme të Gjendjes 
Civile, harton listën e zgjedhësve jo më vonë se  data 10.7.2024. Brenda 48 (dyzet e tetë) 
orëve nga përfundimi i përditësimit, kryetari në detyrë i Bashkisë Himarë miraton dhe 
shpall listën e zgjedhësve, në përputhje me nenin 48 të Kodit Zgjedhor. 

2. Bashkia Himarë dhe institucionet e saj të varësisë, janë të detyruara të raportojnë në 
Komisionin Qendror të Zgjedhjeve, të gjitha veprimtaritë me karakter publik që 
planifikojnë të zhvillojnë në periudhën 15.7.2024 deri më datë 4.8.2024. 
Të njëjtin detyrim kanë edhe institucionet publike qendrore, organet e tyre të varësisë 
dhe degët e tyre vendore, si dhe agjencitë dhe/ose ndërmarrjet shtetërore, për veprimtari 
me karakter publik, që planifikojnë të zhvillojnë në periudhën 15.7.2024 deri më datë 
4.8.2024, në territorin e Bashkisë Himarë, ose për të. 

3. Autoriteti i Mediave Audiovizive monitoron OSHMA-të për veprimtaritë me karakter 
publik të institucioneve publike të përcaktuara në pikën 2, të këtij vendimi, nga data 
15.7.2024, nga ora 08:00-00:00, ose sipas rastit, deri në përfundimin e programit. 

4. Kryetari i Bashkisë në detyrë paraqet në Komisionin Qendror të Zgjedhjeve, listën e 
plotë të objekteve të qendrave të votimit që përmbushin kushtet e parashikuara në ligj, 
jo më vonë se data 12.7.2024. 

5. Prefekti i Qarkut Vlorë paraqet në Komisionin Qendror të Zgjedhjeve, listën e plotë të 
objekteve brenda territorit të Qarkut që përmbushin kushtet e parashikuara në ligj për 
Vendin e Numërimit të Votave, jo më vonë se data 12.7.2024. 

6. Kryetari i Bashkisë në detyrë të përcaktojë vendet publike, në territorin e Bashkisë 
Himarë, për afishimin nga subjektet zgjedhore të materialeve propagandistike, jo më 
vonë se data 17.7.2024. 

Data:  . .2024                                Nr: 00  Ora: 00:00 



 

2 
“Për miratimin e disa afateve procedurale që lidhen me 
zgjedhjet e pjesshme për Kryetar në Bashkinë Himarë, që 
do të zhvillohen më datë 4 Gusht 2024” 
 

Data: ..2024  Nr: 00 
Ora: 00:00 

7. Partitë politike të cilat kanë të drejtë të paraqesin anëtarë/sekretar në KZAZ-në nr. 88, 
të Bashkisë Himarë, Qarku Vlorë, për zgjedhjet e pjesshme për kryetar bashkie, duhet 
të sjellin propozimet në Komisionin Qendror të Zgjedhjeve, jo më vonë se data  
11.7.2024.    

8. Partitë politike, të cilat kanë të drejtë të paraqesin anëtarë në KQV, duhet t’i depozitojnë 
ato në KZAZ, jo më vonë se data 15.7.2024. KZAZ-ja merr vendim për emërimin e 
anëtarëve të KQV-ve, jo më vonë se data 20.7.2024.  

9. Partitë politike, të cilat kanë të drejtë të paraqesin anëtarë në GNV, duhet t’i depozitojnë 
ato në KZAZ, jo më vonë së data 23.7.2024. KZAZ-ja merr vendim për emërimin e 
anëtarëve të GNV-ve, jo më vonë se data 25.7.2024. 

10. Partitë politike duhet të paraqesin kërkesën në KQZ, për regjistrim si subjekte 
zgjedhore, për zgjedhjet e pjesshme për kryetar në Bashkinë Himarë, jo më vonë se data 
15.7.2024. KQZ-ja kthen për plotësim dokumentacionin brenda 24 (njëzet e katër) 
orëve nga dorëzimi. Partitë politike paraqesin dokumentacionin e korrigjuar brenda 24 
(njëzet e katër) orëve nga kthimi për plotësim. Komisioneri Shtetëror i Zgjedhjeve 
miraton kërkesat për regjistrim brenda 24 (njëzet e katër) orëve nga ridërgimi i 
dokumentacionit. 

11. Komitetet Nismëtare duhet të paraqesin kërkesën për regjistrim për zgjedhjet e pjesshme 
për Kryetar në Bashkinë Himarë, në KZAZ-në nr. 88, jo më vonë se data 15.7.2024. 
KZAZ-ja kthen për plotësim dokumentacionin brenda 24 (njëzet e katër) orëve nga 
dorëzimi. Komitetet Nismëtare paraqesin dokumentacionin e korrigjuar brenda 24 
(njëzet e katër) orëve nga kthimi për plotësim. KZAZ-ja miraton kërkesat për regjistrim 
brenda 24 (njëzet e katër) orëve nga ridërgimi i dokumentacionit. 

12. Koalicionet zgjedhore duhet të paraqesin në KQZ, kërkesën për regjistrimin si koalicion 
për zgjedhjet e pjesshme për kryetar në Bashkinë Himarë jo më vonë se data 19.7.2024. 
Komisioneri Shtetëror i Zgjedhjeve miraton kërkesën për regjistrimin si koalicion, 
brenda 24 (njëzet e katër) orëve. 

13. Dokumentet e kandidimit paraqiten në KZAZ, jo më vonë se data 22.7.2024. KZAZ-ja 
bën verifikimin e tyre, jo më vonë se 24 (njëzet e katër) orë nga paraqitja, dhe në rast se 
vëren parregullsi, i kthen për plotësim. Dokumentet e plotësuara duhet të riparaqiten jo 
më vonë se 24 (njëzet e katër) orë. KZAZ-ja merr vendim jo më vonë se 24 (njëzet e 
katër) orë nga riparaqitja e tyre. 

14. Fushata zgjedhore për zgjedhjet e pjesshme për Kryetar në Bashkinë Himarë, fillon më 
datë  26.7.2024. 

15. Paraqitja e kërkesës për akreditimin e vëzhguesve shqiptarë dhe për vëzhguesit e huaj 
bëhet në Komisionin Qendror të Zgjedhjeve jo më vonë se data 1.8.2024. 

16. Paraqitja e kërkesave për akreditim nga ana e subjekteve zgjedhore pjesëmarrëse në 
zgjedhje bëhet në KZAZ jo më vonë se data 1.8.2024. 

17. Rezultatet e sondazheve zgjedhore nuk mund të publikohen gjatë 3 (tre) ditëve të fundit 
para datës së zgjedhjeve, përfshirë edhe datën e zgjedhjeve, deri në orën e mbylljes së 
votimit. 

18. Ngarkohen administrata e Komisionit Qendror të Zgjedhjeve dhe institucionet e 
tjera të përmendura në këtë vendim, për zbatimin e tij. 

19. Ky vendim hyn në fuqi menjëherë dhe publikohet në faqen zyrtare të internetit të 
Komisionit Qendror të Zgjedhjeve. 

“Për miratimin e disa afateve procedurale që lidhen me 
zgjedhjet e pjesshme për Kryetar në Bashkinë Himarë, që 
do të zhvillohen më datë 4 Gusht 2024” 
 

Data: ..2024  Nr: 00 
Ora: 00:00 

20. Kundër këtij vendimi mund të bëhet ankim në Kolegjin Zgjedhor Gjyqësor, pranë 
Gjykatës Administrative të Apelit Tiranë, brenda 5 (pesë) ditëve nga shpallja e tij. 

 
 
 
 
 
Ilirjana NANO Kryetar 

Arens ÇELA Anëtar 

Dritan ÇAKA Anëtar 

Helga VUKAJ Anëtar 

Muharrem ÇAKAJ Anëtar 
 

 

 

 

 

 

 

 

 


